
Naqqiut 

Akissuteqaammut 10-11.2021 ullulerneqartumut taarsiut 

(Allannguutit ajornartorsiutinik misissuinissamut tapersiinermiippoq) 

 

 
Qanoq iliorluta nipilersortartut namminersortutut allatuulli akileraartarnikkut 

periarfissaat qulakkeerniarsinnaaneri pillugu apeqquteqaat aallaavigalugu oqallisissiaq. 

(Inatsisartuni ilaasortaq, Aqqalu C. Jerimiassen, Atassut) 

 

Akissuteqaat 

(Aningaasaqarnermut Naligiissitaanermullu Naalakkersuisoq)  

 

Apeqquteqaat aallaavigalugu oqallisissiatut siunnersuummut qujanaq. 

 

Nunatsinni nipilersortartunik eqqumiitsuliortunillu allanik pikkorissorpassuarnik 

peqarpugut.Nipilersortartut eqqumiitsuliortullu inuiaqatigiit inuuffigisavut 

ilusilersueqataaffigaat aammalu kulturikkut inuunitta assigiinngisitaarneranut 

pisuujuneranullu tapersiisarlutik. 

 

Siunnersuuteqartoq allappoq, “nipilersortartut allatuulli namminersortutut 

aningaasartuutiminnut ilanngaateqarsinnaallutik ataavartumik 

akileraarsinnaatitaasussaagaluarput”. 

 

Taamaattoqareerpoq. Maleruagassat atuuttut nipilersortartunik innuttaasunik allanik 

naligiissitsipput. Taamaammat nipilersortartunut immikkut malittarisassaqanngilaq. 

Taamaalillutik nipilersortartut allatulli akileraarusiinermi ilanngaasiinissamut 

periarfissaqarput. 

 

Nipilersortartut namminersorlutik inuussutissarsiutillit allat assigalugit 

inuussutissarsiutimikkut, isertitat B-tut, isertitaqarsinnaapput taamatullu aamma allanik 

isertitat A-tut isertitaqarsinnaallutik. 

 

Assersuutigalugu nipilersorfik nipilersortartumut akiliutimini akileraarut A-mut 

ilanngaasillunilu ingerlatseqqittussaavoq. Naak nipilersorfik akissarsianit akileraarut A-mik 

ilanngaasillunilu ingerlatitseqqikkaluartoq, nipilersortartoq nipilersornerminut attuumasunik 

aningaasartuutigisaminik ilanngaateqarnissamut periarfissaqarpoq. 

 

Inaarutaasumik akileraarusiineq akissarsiat A-tut isertitaanerannik B-tulluunniit 

isertitaanerannik sunnerneqartanngilaq. 

 

Malittarisassat atuuttut akileraarusersueriaatsitsinni, toqqaannartumik akileraarusiinermik 

taagorneqartumi pingaarnertut periutsinut naapertuupput. Toqqaannartumik akileraarusiinerup 

A-nik akileraarutaagallartunik ilanngaassineq ingerlatsitseqqinnerullu akissarsititsisumiinnera 

pissutigalugu, akileraarutinik akiliisitsisarnerup aqunneqarnera annertuumik pisariillisarpaa. 

Tassa assersuutigalugu sulisitsisumi nipilersornissamilluunniit aaqqissuussisumi. 

Isertitat A-tut isertitatut suliarineqartut amerliartortillugit, allaffissorneq 

oqinneruleriartortarpoq. 

 

Akileraarutinut A-nut malittarisassat atuuttut akileraarutinik akiliisitsisarnitta tunngavigai, 

taakkulu sulisartutut aningaasarsiaqartunut, nutserisunut kiisalu aalisartunut piniartunullu 

taamatullu aamma pisut ilaanni nipilersortartunut tamanut atuupput. 

 

UPA 2022/129-mut akissuteqaammi oqaatigineqartutut akileraarusiisarnermik 

aaqqissuusseqqinnermi suliaqarnermut atatillugu nipilersortartut atugaasa misissorneqarnissaat 

Naalakkersuisut tapersersorpaat. 

 

Taamaalillutik Naalakkersuisut peqatigiiffinnik, suliffeqarfinnik il.il. attuumassuteqartunik 

suleqateqarlutik nipilersortartut tunngaviusumik ajornartorsiutaat, taakkulu annertussusaat 

qulaajaaviginiassavaat. 

 

Taama oqaaseqarlunga Inatsisartut oqallilluarnissaannik kissaappakka. 

 

Qujanaq. 


